
FIL-QORTI TAL-MAĠISTRATI (MALTA)
BĦALA QORTI TA’ ĠUDIKATURA KRIMINALI

MAĠISTRAT DR. ABIGAIL CRITIEN
B.A., Trib. Eccl. Melit., LL.M. (Family Law) (Lond), LL.D.



				Il-Pulizija
(Spettur Colin Sheldon)
				Vs
				Jean Claude Cassar (ID No: 178694M)

Illum it-23 ta’ Ġunju, 2023
Rat l-imputazzjonijiet hekk kif dedotti fil-konfront ta’ Jean Claude Cassar ta' 29 sena, iben Joseph u Michelle nee' Gatt li twieled il-Pietà nhar l-24 ta’ Marzu 1994, residenti fl-indirizz Wilfred, Flat 3, Triq l-Isptar Navali, Kalkara u detentur tal-karta tal-identità bin-numru 178694M talli nhar il-15 t’April 2023, u fil-granet u/jew fil-ġimgħat u/jew ix-xhur u/jew s-snin ta’ qabel ġewwa Kalkara u f’dawn il-gżejjer, b’diversi atti, ukoll jekk magħmula fi żminijiet differenti, u li jiksru l-istess disposizzjonijiet tal-liġi, u li ġew magħmula b’riżoluzzjoni waħda:
1. Bl-imġieba tiegħek ikkaġunajt lil ommok Michelle Gatt, u lil ħutek Tristan Cassar u Joseph Mary Cassar biża’ li se tintuża vjolenza kontrihom jew kontra l-proprjetà tagħhom jew kontra l-persuna jew il-proprjetà ta’ xi ħadd mill-axxendenti, dixxendenti, aħwa subien jew bniet u dan bi ksur tal-Artikoli 251B, 251H, 251HA, 222(1) u 202 tal-Kap. 9 tal-Liġijiet ta’ Malta;
2. Għamilt inġurji jew theddid mhux imsemmija band’oħra fil-Kodiċi Kriminali lil ommok Michelle Gatt, u lil ħutek Tristan Cassar u Joseph Mary Cassar jew, jekk kont ipprovokat, inġurjajt b’mod li ħriġt barra mil-limiti tal-provokazzjoni u dan bi ksur tal-Artikolu 339(1)(e) tal-Kap. 9 tal-Liġijiet ta’ Malta;; 
3. Ħebbejt sabiex tinġurja, iddejjaq jew tagħmel ħsara lil ommok Michelle Gatt, u lil ħutek Tristan Cassar u Joseph Mary Cassar jew lil ħaddieħor, kemm-il darba l-fatt ma jkunx jaqa’ taħt xi dispożizzjoni oħra ta’ dan il-Kodiċi u dan bi ksur tal-Artikolu 339(1)(d) tal-Kap. 9 tal-Liġijiet ta’ Malta; 
4. Volontarjament ksirt il-bon ordni jew il-kwiet b’xi mod mhux imsemmijja band’ oħra fil-Kodiċi Kriminali u dan ai termini tal-Artikolu 338(dd) tal-Kap. 9 tal-Liġijiet ta’ Malta; 
5. Aktar talli volontarjament ħassart, jew għarraqt ħwejjeġ ħaddiehor, mobbli jew immobbli, meta għamilt ħsara fuq il-mejda tal-kċina, cooker, magna tal-kafe’, televiżjoni, 4 vażuni, frame, freezer, żebgħa tal-ħajt, kexxun tal-kċina, vażun u Griglioso proprjeta’ ta’ Michelle Gatt, liema ħsara ma tiskorrix l-elfejn u ħames mitt euro (€2,500), iżda hija iżjed minn mitejn u hamsin euro (€250) u dan ai termini tal-Artikolu 325 (1) (b) tal-Kap 9 tal-Liġijiet ta’ Malta;
6. Aktar talli għamilt offiża ta’ natura ħafifa fuq il-persuna ta’ ħuk Tristan Cassar detentur tal-karta tal-identita’ bin-numru 100297M skond kif iċċertifika minn Dr. Ian Psaila MD (Med Reg No. 3395) minn Paola Health Centre u dan bi ksur tal-Artikoli 214, 215, 221 (1) u 222 (1) (a) tal-Kap. 9 tal-Liġijiet ta’ Malta;
7. Aktar talli għamilt offiża ta’ natura ħafifa fuq il-persuna ta’ ħuk Joseph Mary Cassar detentur tal-karta tal-identita’ bin-numru 322902L skond kif iċċertifika minn Dr. Ian Psaila MD (Med Reg No. 3395) minn Paola Health Centre u dan bi ksur tal-Artikoli 214, 215, 221 (1) u 222 (1) (a) tal-Kap. 9 tal-Liġijiet ta’ Malta.
Rat it-talba tal-Prosekuzzjoni sabiex il-Qorti tipprovdi għas-sigurtà ta’ Michelle Gatt, Tristan Cassar u Joseph Mary Cassar billi jiġu applikati l-provedimenti tal-Artikolu 412C tal-Kap. 9 tal-Liġijiet ta’ Malta;
Rat it-talba tal-Prosekuzzjoni sabiex f’każ ta’ ħtija, jiġu applikati l-provedimenti tal-Artikoli 382A u 383 tal-Kap. 9 tal-Liġijiet ta’ Malta;
Rat it-talba tal-Prosekuzzjoni sabiex il-Qorti toħroġ ordni ta’ trattament li tkun teħtieġ li persuna taċċetta li jsirilha trattament bla ħsara għal dawk il-kondizzjonijiet li l-Qorti jista’ jidhrilha adatti li tniżżel fl-ordni u dan hekk kif stabbilit fl-Artikolu 412D tal-Kap 9 tal-Ligijiet ta’ Malta.
Rat id-dokumenti esebiti mill-Prosekuzzjoni senjatament:
1. Il-Kunses tal-Avukat Ġenerali sabiex il-każ fl-ismijiet premessi jiġi trattat bi proċedura sommarja[footnoteRef:1]; [1:  Ara Dok. CS1 esebit a fol 7 tal-proċess] 

2. Ir-rapport bir-referenza numru NPS GHQ/GBDV/755/2023 datat il-15 t’April 2023[footnoteRef:2]; [2:  Ara Dok. CS2 esebit a fol 8 tal-proċess] 

3. Ir-rapport bir-referenza numru NPS GHQ/GBDV/308/2023 datat l-14 ta’ Frar 2023[footnoteRef:3] li reġa’ ġie esebit mill-Uffiċċjal Prosekutur l-Spettur Colin Sheldon[footnoteRef:4]; [3:  Ara Dok. CS3 esebit a fol 15 tal-proċess]  [4:  Ara Dok. CSR2 esebit mill-Spettur Colin Sheldon waqt is-seduta ta’ nhar l-24 ta’ Mejju 2023] 

4. Rikors tal-Uffiċjal Prosekutur l-Spettur Colin Sheldon datat il-15 t’April 2023 li permezz tiegħu talab lill-Maġistrat tal-Għassa Dr. Noel Bartolo sabiex jerġa’ jinħareġ mandat t’arrest fil-konfront tal-imputat[footnoteRef:5]; [5:  Ara Dok. CS4 esebit a fol 19 tal-proċess] 

5. Il-Mandat t’arrest fil-konfront tal-imputat datat il-15 t’April 2023[footnoteRef:6]; [6:  Ara Dok. CS5 esebit a fol 21 tal-proċess] 

6. Ċertifikat tat-twelid tal-imputat[footnoteRef:7]; [7:  Ara Dok. CS6 esebit a fol 22 tal-proċess] 

7. Il-Fedina Penali tal-imputat[footnoteRef:8]; [8:  Ara Dok. CS7 a fol 23 et seq tal-proċess] 

8. Ċertifikat mediku maħruġ lil Joseph Mary Cassar datat il-15 t’April 2023[footnoteRef:9]; [9:  Ara Dok. CS8 a fol 40 tal-proċess] 

9. Ċertifikat mediku maħruġ lil Tristan Cassar datat il-15 t’April 2023[footnoteRef:10]; [10:  Ara Dok. CS9 a fol 41 tal-proċess] 

10. Referral for Domestic Violence Unit datat il-15 t’April 2023[footnoteRef:11]; [11:  Ara Dok. CS10 a fol 42 et seq tal-proċess] 

11. Stqarrija awdjoviżwali tal-imputat[footnoteRef:12] u t-Traskrizzjoni relattiva għall-istess[footnoteRef:13]; [12:  Ara Dok. CS11 a fol 61 tal-proċess]  [13:  Ara t-Traskrizzjoni tas-CD esebita bħala Dok. CS11, liema traskrizzjoni ġiet preżentata u maħlufa mit-traskrittriċi Dr. Veronica Spiteri appuntata minn din il-Qorti għal dan il-għan waqt is-seduta ta’ nhar l-24 ta’ Mejju 2023] 

12. 14 -il ritratt esebiti mix-xhud Tristan Cassar waqt is-seduta ta’ nhar il-11 ta’ Mejju 2023[footnoteRef:14]; [14:  Liema ritratti huma mmarkati bħala Dok. TC1 sa’ TC14 li jinsabu f’envelope immarkat bħala Dok. TC a fol 63 tal-proċess] 

13.  Pendrive esebita mix-xhud Tristan Cassar waqt is-seduta ta’ nhar il-11 ta’ Mejju 2023[footnoteRef:15]; [15:  Ara Dok. TC15 a fol 64 tal-proċess] 

14. Referral for Domestic Violence Unit datat l-14 ta’ Frar 2023[footnoteRef:16]; [16:  Ara Dok. CSR1 esebit mill-Uffiċċjal Prosekutur l-Spettur Colin Sheldon waqt is-seduta ta’ nhar l-24 ta’ Mejju 2023] 

Rat l-atti proċesswali kollha u semgħet lix-xhieda kollha mressqa mill-Prosekuzzjoni u ċioe’:
1. Michelle Gatt[footnoteRef:17]; [17:  Li xehdet waqt is-seduta ta’ nhar il-11 ta’ Mejju 2023] 

2. Tristan Cassar[footnoteRef:18] [18:  Li xehed waqt is-seduta ta’ nhar il-11 ta’ Mejju 2023] 

3. Joseph Mary Cassar[footnoteRef:19]; [19:  Li xehed waqt is-seduta ta’ nhar il-11 ta’ Mejju 2023] 

4. Spettur Colin Sheldon[footnoteRef:20]; [20:  Li xehed waqt is-seduta ta’ nhar l-24 ta’ Mejju 2023] 

5. Ryan Grima[footnoteRef:21]; [21:  Li xehed waqt is-seduta ta’ nhar l-24 ta’ Mejju 2023] 

6. Roberta Formosa[footnoteRef:22]; [22:  Li xehdet waqt is-seduta ta’ nhar l-24 ta’ Mejju 2023] 

7. Dr. Veronica Spiteri[footnoteRef:23]; [23:  Li xehdet waqt is-seduta ta’ nhar il-5 ta’ Ġunju 2023] 

8. Dr. Ian Psaila[footnoteRef:24]; [24:  Li xehed waqt is-seduta ta’ nhar il-5 ta’ Ġunju 2023] 

9. PC758 Andy Borg[footnoteRef:25]; [25:  Li xehed waqt is-seduta ta’ nhar il-5 ta’ Ġunju 2023] 

10. PC 2043 Jacqueline Chappelle[footnoteRef:26]; [26:  Li xehdet waqt is-seduta ta’ nhar il-5 ta’ Ġunju 2023] 

11. Analise Livori Bonnici Mompalao[footnoteRef:27]; [27:  Li xehdet waqt is-seduta ta’ nhar il-5 ta’ Ġunju 2023] 

12. Andre’ Mifsud[footnoteRef:28]. [28:  Li xehed waqt is-seduta ta’ nhar il-5 ta’ Ġunju 2023] 

Rat li l-imputat inizzjalment wieġeb li mhux ħati tal-imputazzjonijiet dedotti fil-konfront tiegħu iżda sussegwentement, waqt is-seduta ta’ nhar il-15 ta’ Ġunju 2023 iddikjara li hu ħati tal-imputazzjonijiet kollha dedotti fil-konfront tiegħu, liema ammissjoni ġiet ikkonfermata minnu stess wara li l-Qorti spjegatlu l-implikazzjonijiet legali ta’ tali ammissjoni u tagħtu biżżejjed żmien biex jirrikonsidra l-posizzjoni tiegħu u jerġa’ lura mill-ammissjoni tiegħu; 
Semgħet is-sottomissjonijiet tal-Prosekuzzjoni u tad-Difiża dwar il-piena; 

Rat l-atti proċesswali kollha tal-każ; 

Kunsiderazzjonijiet: 
L-imputat qed jiġi mixli talli nhar il-15 t’April 2023, u fil-granet u/jew fil-ġimgħat u/jew ix-xhur u/jew s-snin ta’ qabel ġewwa Kalkara u f’dawn il-gżejjer, b’diversi atti, ukoll jekk magħmula fi żminijiet differenti, u li jiksru l-istess disposizzjonijiet tal-liġi, u li ġew magħmula b’riżoluzzjoni waħda:
1. Bl-imġieba tiegħek ikkaġunajt lil ommok Michelle Gatt, u lil ħutek Tristan Cassar u Joseph Mary Cassar biża’ li se tintuża vjolenza kontrihom jew kontra l-proprjetà tagħhom jew kontra l-persuna jew il-proprjetà ta’ xi ħadd mill-axxendenti, dixxendenti, aħwa subien jew bniet;
2. Għamilt inġurji jew theddid mhux imsemmija band’oħra fil-Kodiċi Kriminali lil ommok Michelle Gatt, u lil ħutek Tristan Cassar u Joseph Mary Cassar jew, jekk kont ipprovokat, inġurjajt b’mod li ħriġt barra mil-limiti tal-provokazzjoni; 
3. Ħebbejt sabiex tinġurja, iddejjaq jew tagħmel ħsara lil ommok Michelle Gatt, u lil ħutek Tristan Cassar u Joseph Mary Cassar jew lil ħaddieħor, kemm-il darba l-fatt ma jkunx jaqa’ taħt xi dispożizzjoni oħra ta’ dan il-Kodiċi; 
4. Volontarjament ksirt il-bon ordni jew il-kwiet b’xi mod mhux imsemmijja band’ oħra fil-Kodiċi Kriminali; 
5. Aktar talli volontarjament ħassart, jew għarraqt ħwejjeġ ħaddiehor, mobbli jew immobbli, meta għamilt ħsara fuq il-mejda tal-kċina, cooker, magna tal-kafe’, televiżjoni, 4 vażuni, frame, freezer, żebgħa tal-ħajt, kexxun tal-kċina, vażun u Griglioso proprjeta’ ta’ Michelle Gatt, liema ħsara ma tiskorrix l-elfejn u ħames mitt euro (€2,500), iżda hija iżjed minn mitejn u hamsin euro (€250);
6. Aktar talli għamilt offiża ta’ natura ħafifa fuq il-persuna ta’ ħuk Tristan Cassar detentur tal-karta tal-identita’ bin-numru 100297M skond kif iċċertifika minn Dr. Ian Psaila MD (Med Reg No. 3395) minn Paola Health Centre;
7. Aktar talli għamilt offiża ta’ natura ħafifa fuq il-persuna ta’ ħuk Joseph Mary Cassar detentur tal-karta tal-identita’ bin-numru 322902L skond kif iċċertifika minn Dr. Ian Psaila MD (Med Reg No. 3395) minn Paola Health Centre.
L-imputat wieġeb li hu ħati tal-imputazzjonijiet dedotti fil-konfront tiegħu. 

Fid-dawl ta’ tali ammissjoni, l-Qorti tqis li l-imputat għandu jinstab ħati tal-imputazzjonijiet kollha hekk dedotti kontrih.

Decide

Għaldaqstant, il-Qorti wara li rat u kkunsidrat l-Artikoli 17(d), l-Artikolu 251B(1), l-Artikolu 251H(f), l-Artikolu 251HA, l-Artikolu 202(h)(ii), l-Artikolu 202(h)(iii), l-Artikolu 222(1), l-Artikolu 214, l-Artikolu 215, l-Artikolu 339(1)(d), l-Artikolu 338(dd), l-Artikolu 325(1)(b), l-Artikolu 339(1)(e), l-Artikolu 382A(1), Artikolu 383(1) u l-Artikolu 383(2), l-Artikolu 412Ċ(1) u l-Artikolu 412(D)(1) tal-Kap.9 tal-Liġijiet ta’ Malta flimkien mal-Artikolu 2 u l-Artikolu 7(1) tal-Kap. 446 tal-Liġijiet ta’ Malta fost disposizzjonijiet oħra tal-Liġi, filwaqt li ssib lill-imputat, fuq ammissjoni tiegħu stess, ħati tal-imputazzjonijiet dedotti fil-konfront tiegħu, stante li l-Qorti hija tal-fehma li jissussistu ċ-ċirkostanzi meħtieġa u msemmija fl-Artikolu 7(1) tal- Kapitolu 446 tal-Liġijiet ta’ Malta, wara li rat, u a tenur tal-Artikoli 2 u 7 tal-Kapitolu 446 tal-Liġijiet ta’ Malta, qiegħda tpoġġi lill-imputat, issa l-ħati, taħt ordni ta’ probation għal perjodu ta’ tlett (3) snin mil-lum skond id-dispost tal-Artikolu 7 tal-Kap 446 b’dan li għal dan l-iskop qiegħda tordna li l-istess Jean Claude Cassar jitqiegħed taħt is-sorveljanza t’Uffiċjal tal-Probation indikat lilu mid-Direttur tas-Servizzi tal-Probation u Parole, liema ordnijiet huma soġġetti għall-kundizzjonijiet elenkati fid-digriet mogħti llum stess u anness ma din is-sentenza u li jifforma parti integrali minnha. 

A tenur tal-Artikolu 7(7) tal-Kapitolu 446 tal-Liġijiet ta’ Malta, il-Qorti fissret lil Jean Claude Cassar bi kliem ċar u li jinftiehem, l-effetti tal-ordni ta’ probation kif ukoll tal-kondizzjonijiet kollha elenkati fid-digrieti annessi ma’ din is-sentenza u li f’każ li jonqos milli jikkonforma ruħu ma’ dawk l-ordnijiet u dawk il-kondizzjonijiet u/jew f’każ li jagħmel reat ieħor tul it-terminu tal-ordni ta’ probation, jista’ jingħata sentenza għar-reati li tagħhom instab ħati b’din is-sentenza, nonche l-konsegwenzi li jistgħu jiġu sofferti f’każ ta’ nuqqas t’adeżjoni mat-termini tal-ordni hawn fuq imsemmi. Ai termini tal-Artikolu 7(8) tal-Kapitolu 446 tal-Liġijiet ta’ Malta, il-Qorti tordna li kopja ta’ din is-sentenza u tal-ordni ta’ probation bid-digrieti tal-lum stess għandhom jiġu trasmessi minnufiħ lid-Direttur tas-Servizzi ta’ Probation u Parole sabiex jassenja Uffiċjal tal-Probation biex ikun responsabbli għas-sorveljanza ta’ Jean Claude Cassar. L-Uffiċjal tal-Probation assenjat għandu jirrapporta bil-miktub lill-Qorti kompetenti bil-progress tal-istess imputat Jean Claude Cassar kull sitt (6) xhur.

In oltre l-Qorti qed torna li jinħareġ Treatment Order ai termini tal-Artikolu 412(D)(1) tal-Kapitolu 9 tal-Liġijiet ta’ Malta fil-konfront tal-imputat għal tul ta’ tlett (3) snin biex jiġi indirizzat l-vizzju tiegħu tad-droga. Il-Qorti spjegat b’mod ċar il-portata ta’ din is-sentenza lill-imputat. Il-Qorti qiegħda tordna li kopja ta’ din is-sentenza għandha tiġi notifikata lid-Direttur tal-Probation and Parole.

In oltre u b’applikazzjoni tal-Artikolu 382A.(1) tal-Kap. 9 tal-Liġijiet ta’ Malta, l-Qorti torbot lill-imputat b’Ordni tat-Trażżin fil-konfront Michelle Gatt, Tristan Cassar u Joseph Mary Cassar għal żmien sentejn.

In oltre b’applikazzjoni tal-Artikolu 383(1) u l-Artikolu 383(2) tal-Kap. 9 tal-Liġijiet ta’ Malta, l-Qorti tpoġġi lilI-imputat, issa l-ħati taħt obbligazzjoni personali għal żmien tnax (12)–il xahar mil-lum taħt penali ta’ elfejn Ewro (€2000) milli jimmolesta u / jew jivvessa lil Michelle Gatt, Tristan Cassar u Joseph Mary Cassar;

In oltre b’applikazzjoni tal-Artikolu 533 tal-Kap.9 tal-Liġijiet ta’ Malta tordna lill-imputat, issa l-ħati sabiex b’mod immedjat iħallas l-ispejjeż relatati man-nomina tal-espert tal-Qorti Dr. Veronica Spiteri li ġiet nominata sabiex tagħmel it-traskrizzjoni relattiva tal-istqarrija awdjoviżiva tal-istess imputat u f’każ ta’ nuqqas ta’ ħlas liema ammont għandu jiġi konvertit fi priġunerija skond il-liġi. 

Ai termini tal-Artikolu 392A(2) tal-Kap.9 tal-Liġijiet ta’ Malta, il-Qorti tordna li fi żmien sitt (6) ijiem tax-xogħol l-Avukat Ġenerali jingħata aċċess għal kopja skenjata tal-atti, flimkien ma’ aċċess għal kopja skenjata ta’ din is-sentenza.



MAĠISTRAT DR. ABIGAIL CRITIEN
B.A., Trib. Eccl. Melit., LL.M. (Family Law) (Lond), LL.D.

